
Ágætu fundarkonur!   -  Hjartanlega velkomnar!
Ég færi ykkur kveðju frá Arnþóri framkvæmdastjóra og Garðari formanni, sem eru mjög áhugasamir um fundinn og samræður okkar um málefni fatlaðra kvenna. Hér hjá okkur er einnig stödd Valgerður Ósk Auðunsdóttir sem situr í framkvæmdastjórn Öryrkjabandalagsins. Vona ég að hún sýni þá velvild að vera hér fundarstóri.
Eins og flestar ykkar vita er tilefni þessa fundar að kanna áhuga kvenna innan ÖBÍ á að stofna nefnd eða öllu heldur kvennahreyfingu til að vinna að  málefnum fatlaðra kvenna sérstaklega.

Eftir að hugmyndin fæddist spurðum við okkur að því hvaða tilgangi það gæti þjónað að vera með sérstakt kvenna starf innan ÖBÍ. Eru það einhver sérstök málefni sem okkur varða sérstaklega.

Við fórum að glugga í ýmsar rannsóknir og greinar sem meðal annars hafa birst í fréttablaði ÖBÍ að undanförnu og ótal margar spurningar vöknuðu:

Lítur samfélagið öðrum augum á fatlaðar konur en fatlaða karla 

Á samnorrænni ráðstefnu sem haldinn var í Danmörku á vegum samtaka Norrænna fræðimanna í fötlunarrannsóknum, var flutt erindi af finnskum doktor Marjo-Riitta Katriina Reinikinen, en hún var ein af fáum fötluðum fræðimönnum á ráðstefnunni.

Erindi hennar bar heitið “Orðræða sem ýtir undir útskúfun fatlaðra”
Rannsókn Marjo-Riittu beindist að því að skoða hvernig fötlun og fólk sem er fatlað birtist í orðræðu samfélagsins. Til að skoða orðræðuna fékk Marjo-Ritta 45 ófatlaða einstaklinga til að skrifa stuttar lífssögur um fatlaðan einstakling. Þátttakendur voru annars vegar háskólanemar í framhaldsnámi á sviði félagsvísinda og hinsvegar starfandi fagfólk á sviði félagsþjónustu og heilsugæslu. Fólkið sem tók þátt í rannsókninni var á aldrinum 19 til 57 ára og var kvenfólk í miklum meirihluta eða 39 á móti 6 körlum. Marjo-Riitta bendir á að þrátt fyrir að þátttakendur séu vel menntaðir sé fötlun ekki hluti af námsskrá félagsvísindadeilda í finnskum háskólum. Því telur hún líklegt að þekking þeirra á fötlun sé undir áhrifum almennrar umræðu um fötlun.
Þátttakendum var skipt í tvo hópa og var öðrum hópnum fengin ljósmynd af konu í handsnúnum hjólastól en hinum hópnum ljósmynd af manni í rafmagnshjólastól. Ástæða þess að maðurinn var í rafmagnshjólastól en ekki konan var sú að fötlun hans átti að vera meiri en hennar. Markmið Marjo-Rittu var að gera fötlunina sýnilega en gefa eins litlar upplýsingar og hægt var að öðrum kosti. Þátttakendur fengu síðan 25 mínútur til að skrifa stutta sögu um einstaklinginn á myndinni þar sem fram kæmi nafn, aldur, hjúskaparstaða, og félagsleg tengsl, starf, áhugamál, framtíðaráætlanir og mestu gleði- og sorgarstundir lífsins.
Allt er fötluðum fært
Fæstar sögurnar viðurkenndu þörf fatlaðs fólks fyrir stuðning til að stjórna daglegu lífi. Þess í stað var rík áhersla lögð á að allt væri fötluðu fólki fært en það ylti á því sjálfu, viðhorfum þess og atorku. Þetta átti sérstaklega við um fötluðu konurnar en allar hindranir ultu á viljastyrk þeirra, með því að breyta viðhorfi sínu, forgangsröð og gildum og auðvitað með því að sætta sig við fötlunina. Helsta hindrun fötluðu kvennanna var því hugarástand þeirra. 

Greining Marjo-Riittu sýnir hvernig fötluðu fólki og þá sérstaklega konum er haldið utan við það sem er álitið eðlilegt í samfélaginu og hvernig þessi útskúfun er skýrð sem eðlileg afleiðing af því að fatlast. Samkvæmt þessu geta fatlaðir því gert hvað sem þeir vilja án þess að tillit sé tekið til félagslegra og efnahagslegra þátta, líkamlegra kringumstæðna, hjálpartækja og stuðnings. Þessi rök hníga að því að það er engin þörf á að krefjast neinna breytinga frá samfélaginu eða ófötluðu fólki því allar hindranir geta horfið sé viljinn til staðar. Marjo-Riitta bendir á mikilvægi þess að þeir sem skrifuðu þessar sögur eru allir annað hvort starfandi fagfólk eða tilvonandi fagfólk í félags- og heilbrigðisstörfum og hafi því eða komi til með að hafa beint eða óbeint vald í málum sem varða fatlaða. 

Hefur samfélagið veitt fötluðum konum jöfn tækifæri og öðrum konum til náms, atvinnu og tómstunda?

Eins og þið vitið vann ÖBÍ mál fyrir Hæstirétti, að bætur öryrkja skerðist ekki gagnvart tekjum maka. Bandalagið lagði upp með að 2/3 þeirra sem skertir væru vegna tekna maka væru konur. Þegar niðurstaða var fenginn lá fyrir að 98% þeirra einstaklinga sem voru skertir vegna tekna maka voru konur.

Umræða nokkurra stjórnmálamanna eftir að dómur féll var að þarna væri verið að hygla “ríku” öryrkjunum en ekki að fylgja fram mannréttindum.

Getur verið erfitt að ná sambandi við lækni ef þú leitar til hans vegna annarra sjúkdóma en fötlunarinnar?

Því miður er það staðreynd. Sumar rannsóknir telja að konan fái síður athygli læknis þegar eitthvað alvarlegt er að meðal annars vegna þess að hún leitar oftar til læknis en karlinn.
Vona að Margrét Leopoldsdóttir segi ykkur frá nýlegri rannsókn á því sviði.

Gerir fegurðar- og æskudýrkun fötluðum konum erfiðara að finna sér sinn stað í lífinu?

Mikil umræða hefur verið í þjóðfélaginu nýlega um fegurðaraðgerðir, bæði skurðaðgerðir og líkamlega þjálfun. Spurt var “því skildi kona ekki fara í lýtaaðgerð ef henni finnst hún þurfa þess”.  

Nýleg könnun sýndi að konur sem eru í kjörþyngd eru óánægðari með útlit sitt en karlar sem eru í yfirvigt. Stöðluð ímynd konu er “há – grönn og falleg.
Fötlun er ekki alltaf sýnileg. Dómharka í garð þeirra sem ekki hafa sjáanlega fötlun er mikil og oft kölluð leti. 
Ég tæpi aðeins á nokkrum atriðum sem til greina koma í umræðu okkar.

Við þurfum sannanlega að skoða málin vel Það verður áreiðanlega ekki létt verk en Öryrkjabandalagið vill gjarnan veita þessum málaflokk liðsinni.

